
MONOGRAFI




  Të drejtat e copyright rezervuar autores, 2024




  




  Redaktoi: Ndue Lazri




  Gratë që kanë ndryshuar botën,nuk kanë patur kurrë nevojë të
“tregojnë” asgjë, përveç inteligjencës së tyre.


 




  Rita Levi-Montalcini




Sa më tepër kalojnë vitet, aq më shumë e kuptoj se pedana e kërcimit së larti ishte mbi të gjitha një pedanë që më mësoi artin e të jetuarit.




  Kërcimi së larti është një garë, ku, për çdo lartësi, fillohet nga e para.




  Rutina të trasformon në një person që konsideron normale procesin e rifillimit pafundësisht. Perfeksionon mendërisht se, pas çdo rënieje mbi dyshek, je gati për një kërcim të ri, për një lartësi të re. Fillimisht mëson si amortizohet rënia dhe, më tutje, fshin frikën, për të vazhduar me ngritjen e stekës në garë dhe në jetë.




  Mësova dhe kuptova se praktikimi i përditshëm ishte një formim i vazhdueshëm, që më strukturoi mendimin, jo vetëm si atlete, por, mbi të gjitha, si person. Ritmi i kërkimit të rezultatit nuk të lejon të kesh një “komfort zone”.




  Praktikimi i sportit në nivel elitar, të fut dalëngadalë në botën e objektivave, që zhvendosen mjaft shpejt dhe të mëson si të sfidosh vetveten. Përfitohet një rritje personale, që realizohet nëpërmjet zgjerimit të koshiencës vetiake.”




  Nuk jam në gjëndje ta përfytyroj Klodetën pa sportin, sepse ai më dha mënyrën si të administroja pasiguritë e mia të brendshme, edhe pse, në dukje, kisha një karakter çapkën.




 




  Klodeta Gjini




  [image: immagine]




1. Prolog


  Thuhet se gratë e forta ushqehen me ndieshmëri dhe inteligjencë e, nëse dikush do t’i detyrojë të zgjedhin midis fundosjes apo qëndrimit mbi ujë, ato do të zgjedhin fluturimin.




  Vetë, në mënyrë spontane, zgjodha fluturimin.




  Fillova të mbledh ato copra kujtimesh, përjetimesh dhe emocionesh, që secili nga ne i ruan brenda vetes, por që nuk ka mundësi t’i prekë. Lirshëm mund t’i shkruajë, t’i tregojë dhe, ndërkohë, t’i përjetojë ato.




  Ky libër është një udhëtim përmes stinëve të jetës, atyre të kaluara, që kanë lënë shenjë mbi mua. Ato janë të përshkuara nga një atmosferë, apo përjetuar në ambiente që sot nuk ekzistojnë. Është një udhëtim që gërsheton e përcjell ngjyrat dhe profumet e së shkuarës me ato të sotmet, të cilat, si pa dashje, kërkojnë të rikthehen. Por enden dhe ngatërrohen deri sa shkrihen me ndiesitë shpirtërore, që herë-herë janë të ngrohta e shpesh tejet të akullta. Ka të tilla që, kur i përjetoj, më mbushin me djersë të ftohta. Në këtë gërshetim vitesh, gjithësesi, mbizotëron harmonia mes ditëve me re, me shi e me ngricë, dhe ditëve kur morthat e gishtave shkrihen, ndërsa ngrohen nga dielli përvëlues i verës.




  Janë vite, kur bashkëjetesa e këpucëve të lagura, që viheshin të thaheshin në ato pak rreze dielli, përgjatë dritareve apo ballkoneve të hoteleve, bëhet njësh me uniformat e atleteve shumëgariste, që fshiheshin me peshqir mbas një gare nën shi, për t’u veshur përsëri në trup, ashtu të lagura, e për të vazhduar garat e mbasdites. Shpesh lahej balta e mëngjesit për të mbartur baltë të re mbasdite, mbi po ato veshje përfaqësimi sportiv. Uniformat e garës ishin laj e thaj, sepse kishim vetëm një të tillë. Pambuku i tyre ishte i trashë dhe materialet teknike të sotme atëherë nuk ekzistonin. Por ai fill pambuku i trashë na garantonte higjienën. Në ato vite nuk njihnim çfarë ishin alergjitë, por na mungonte praktikticiteti. Ishin veshje, që nuk nxirrnin në pah bukurinë e trupave të skalitur me vullnet e pasion, ditë mbas dite, në pistat e dheut apo të qymyrit, ku stërviteshim dhe konkurronim. Por asnjëherë nuk u ankuam. Për ne ato veshje ishin ngjyrat e ekipit, apo të vendit që përfaqësonim. Mbi ato veshje ishte bukuria e moshës sonë, që nuk e ndiente nevojën e modës, por ekzaltohej e shpërthente nga rezultati i garës.




  Jeta ime, si për të gjithë, ka të djeshmen dhe të sotmen……




  Jam munduar të qëndroj sa më koherente, të jem preçize, edhe në ato kujtime që vitet mund t’i kenë shtrydhur, zhdaravitur apo deformuar nën presionin e kohës dhe emocioneve. Gazetat e kohës dhe dokumentet që kisha në  dispozicion, më kanë ndihmuar shumë. Falënderoj grupin e gazetarëve sportivë të atyre viteve për punën e bërë me aq pasion. Ndoshta kjo gjurmë e shkruar, që lidh sëbashku atë ç’ka kam përceptuar dhe jetuar ndër vite, mund të jetë e vlefshme për dikë, mund të jetë një dëshmi për ato vite, kur jetohej në Republikën Popullore Socialiste të Shqipërisë.




  Ky tregim merr jetë në vetën e parë njëjës, sepse brenda ka reflektime personale.




  Klodeta rrok vitet, ashtu si vitet rrokin Klodetën.




  2. Klodeta Gjini – elitarja e lartësive shqiptare 


 




  Copëza jete sportive, të shpëtuara nga honet e tmerrshme të harresës…(Nuk e di nëse do t’ia dal mbanë nëpërmjet këtyre rreshtave).




  Jeta jonë sportive, ajo e stërvitjes, mbledh vite e vite pa fund. Ajo ishte e shoqëruar me regjim, stërvitje serioze dhe ngarkesa të larta, impenjim maksimal për të arritur rezultate të larta në atletikë, sport i dashur ky për çdo atlet dhe atlete. Dhe në fund kujtoj shoqërinë brilante, të pastër si kristali dhe të bardhë si dëbora e maleve të lartë…




  Sikur të kishim dy jetë në këtë planet, njërën prej tyre do t’ia kushtoja këtij sporti, sa të bukur aq dhe dinjitoz, i cili na fali dhe na dhuroi emocione, mbresa dhe kujtime të mrekullueshme.




  Çdo të ishte një njeri pa kujtime?




  Jua jap përgjigjen unë, një qënie njerëzore pa identitet, që nuk e ka jetuar jetën, gjysmë i vdekur dhe vegjetues në morinë e ngjarjeve të njerëzve të tjerë.




  Brenda tij një hiç, boshllëk, zbrazëtirë, zero absolute; vetëm ekzistencë dhe frymëmarrje.




  Lindën këto rreshta dhe renditen njëri pas tjetrit pas një telefonate të profesorit, edukatorit, trajnerit kombëtar dhe prindit tim të dytë, Petrit Qendro, i cili do të largohej për disa kohë në Itali pranë së bijës. Atje shpesh herë flet me Klodeta Gjinin. Ishin pikërisht ato biseda me profesorin, që më nxitën të shkruaj këta rreshta modestë për një figurë të madhe të atletikës e të sportit tonë.




  Klodeta Gjini është mishërim i njeriut me botë të madhe shpirtërore. Ajo, me dhuratën që i dha natyra si femër, me virtyte të pakrahasueshme me ndonjë tjetër, si nga bukuria fizike ashtu edhe nga niveli i zgjuarsisë e intelektit, ia kushtoi jetën e saj sportit të bukur të atletikës.Vitet kalojnë shpejt, në kuptimin relativ të tyre, por atje ku ka lëvizje ka dhe dinamikë,ka zhvillim. Kujtoj që erdhi shumë e vogël në pistën e stadiumit, mjaft e përkushtuar pas sportit të atletikës dhe e dashuruar pas kërcimit së larti; melodioze në trajtimin dhe përkujdesjen ndaj një elementi të kërcimit, që ishte kërcimi mbi stekë. Eh, sa bukur e kërcente atë…




  Klod, është e vështire të shkruash për ty, sepse është një jetë e tërë. Të shkruash për ty, duhet shumë kohë…Shpesh herë, në ditaret që mbaja unë, është gdhendur dhe emri yt.




  Klodi theu disa herë rekordin kombëtar, në këtë apo në atë garë, në këtë apo në atë vit…Dhe kjo sillte emocione pa fund, shtrëngime duarsh dhe përqafime, sëbashku me urimin, që përdorim ne sportistët: “lart e më lart”. E në rastin e Klodit ky urim ishte shumë domethënës, sepse ishte atlete e kërcimit së larti, që e ngrinte stekën centimetër pas centimetri. E në ato centimetra gjenin shprehjen e tyre edhe rekordet e njëpasnjëshme.




  Kokulur, e thjeshtë, serioze dhe këmbëngulëse, e para vinte në stërvitje dhe e fundit largohej nga stadiumi… Studente e shkëlqyer, vajzë me kapacitet, fjalëpak dhe mendimtare e madhe. Jo, jo jo, nuk mund ta shprehësh me pak rreshta personalitetin dhe veprimtarinë e Klodit në një faqe të vetme.




  Mua, patjetër do më duhej të konsultohesha me një njeri të letrave dhe të gjuhës, që unë të shprehja mendimin dhe ai ta kristalizonte me fjalët më sipërore të mundshme, ashtu siç i takon sportistes së dalluar, “Mjeshtres së Merituar të Sportit”, “Mjeshtres së madhe të Sportit Shqiptar”, titulli më i lartë i akorduar nga Presidenti i Republikës. Klodeta Gjini, ishte një atlete që bëri epokë sëbashku me trainerin e saj, Azis Ruli, në sportin e lashtë dhe të bukur të atletikës.




  Shoqe e mrekullueshme, aftësi kjo që rrallëkush e ka, e dashur dhe e mirëkuptuar në çdo shaka të bërë nga shokët e ekipit. Mund ta filloj nga humori i pakufishëm i Gëzim Çores, që nxirrte nga shpirtrat tanë të lodhur dhe të rraskapitur nga ngarkesat e larta, të qeshurat e sinqerta dhe plot zhurmë, pas udhëtimeve nëpër rrethe, dhe ta përfundoj me bisedat gjatë stërvitjeve në pistë apo në palestër. Shëmbull frymëzimi për ne sportistët e tjerë, kur shikonim impenjimin dhe seriozitetin e saj maksimal, si në palestër dhe në pistë, për të realizuar ditën stërvitore, garën etj. Tonelata të tëra shtange në palestër, mijëra e mijëra kërcime, të cilat i përballonte me një kurajo vetmohuese të pashembullt.




  Traumat ishin bashkudhëtare të karrierës së saj, si për çdonjërin nga ne. Eh, sa mërzitej. Dhe unë, me vështrimin tim, ashtu pa dashje, bëhesha dëshmitar i dëmtimit që kishte pësuar në muskujt e saj të paparë. Mos të kujtojë njeri në botë se rekordi apo rezultati janë dhurata…Jo, ta harrojë. Para së gjithash, janë dhimbje, janë lodhje deri në qelizë, janë pagjumësi, janë vështrim i errësuar, janë mohim i gjërave më njerëzore, duke filluar nga qëndrimi mes shoqërisë që argëtohet, deri tek mohimi i ushqimeve që të pëlqejnë më shumë. Pesha në sport është po aq e rëndësishme sa dhe arritjet mbi stekë. Dhe këtë Klodi e di shumë mirë, pasi ka qënë skrupuloze në këtë drejtim…




  Klodi, nostalgjia e atletikës. Nuk di shumë gjëra tani se ç’bëhet me këtë vajzë…




  Pasi jeta është si një lumë që rrjedh dhe na ndau nga njëri- tjetri pa na marrë leje.




  Ku është Klodi?




  Ku jeton?




  Me çfarë merret?!




  Mendimi i vetëm, që më vjen në mendje, është: çfarë fitoi nga sporti? A është e kënaqur vallë?




  Pyetje që mbeten pa përgjigje, pasi kam kohë pa e takuar…




  Gjithësesi, i uroj me gjithë zemër të jetë mirë me shëndet, pasi sporti rezultativ nuk të jep jetë, por të merr jetë. Nuk mund të harroj, apo të fshi nga mendja ngarkesat e larta, të cilave u nënshtrohej Klodi, për të patur rezultate maksimale.




  Sporti është sakrificë dhe vetëmohim, sakrilegj i rinisë, viteve më të bukura që ka njeriu. Dhe këtë ajo e harxhoi në sport. E Atdheu, brezat e të sotmes, por edhe të së ardhmes, duhet t’i jenë mirënjohës për gjithçka ka bërë pistave sportive të atdheut, por edhe të botës.




  I uroj lumturi dhe të jetë krenare për atë periudhë, për rezultatet e saj. Sepse ajo realizoi atë që nuk mundi ta realizonte kurrkush, u bë rekordmene absolute e Shqipërisë në vite dhe, pa frikë shprehem, se vetëm po të vijë ndonjë vajzë nga ndonjë planet tjetër, mund të arrijë të tilla rezultate në të njëjtat kushte me të.




  I uroj jetë të gjatë, realizim ëndërrash, plotësim aspiratash ku t’ia dojë e bardha zemër.




  I them se e respektoj për atë që ka bërë dhe është e do të mbetet gjithmonë bashkëudhëtare në kujtimet e mia sportive, si pjesë e pandarë e një kohe që është gdhendur dhe që nuk mund të shuhet kurrë…




 






  Pavllo Mihali, rekordmen i kërcimit me shkop




  




  Tiranë, më 10 qershor 2016




3.Rastësia në njohjen me Profesor Petrit Qendro




 






  Një shtatori shënonte fillimin e vitit shkollor. Si çdo vit, ashtu si për gjithë moshatarët e mi, edhe për mua filloi normalisht frekuentimi i klasës së tretë.




  Vjeshta e vitit 1972 hyri me ritmin e saj ditor dhe me ngjyrat e mrekullueshme që e karakterizojnë këtë stinë të vitit. Ditët rrëshqisnin njëra pas tjetrës dhe herë-herë, me mungesat e mia, thyeja monotoninë si shëndetligë që isha….




  Mësuesja ime e klasës së tretë, Shqipe Keta Kulla, vazhdonte punën e saj si çdo vit. Shoqëronte klasat që merrte, nga e para tek e katërta në ciklin e ulët. Ajo dhe familja ime kishin krijuar një njohje direkte, pasi Shqipja kishte qenë edhe mësuesja e tim vëllai, Alfredit, i cili tashmë ndiqte klasën e shtatë.




  3.1 Si e kujton mësuese Shqipja, Klodetën e asaj periudhe?




  




  Klodeta Gjinin e kisha nxënëse, duke filluar nga klasa e parë në shkollën” Vasil Shanto” në Tiranë. Kujtoj që ishte nxënëse e rregull në frekuentim dhe në respektimin e orarit. Gjithmonë e veshur mirë, me uniformën që kërkohej.




  Përparësja e zezë, me jakën e saj të bardhë, ishin përherë jo vetëm të pastra, por edhe të hekurosura më së miri. Dallohej si nxënëse e vëmendshme, e kujdesshme, sistematike në përgatitjen e mësimeve, si në klasë ashtu edhe në shtëpi. Mbante pastër dhe me kujdes mjetet mësimore: librat, fletoret, kallamaren e bojës së shkrimit e të tjera. Ishte shumë korrekte dhe e dashur me shokët e shoqet. Asnjë herë nuk kisha konstatuar ndonjë ngacmim apo zënkë me shoqet e shokët e klasës së saj, apo të klasave të tjera.




  Prindërit e saj tregonin shumë kujdes, si për Klodin, ashtu edhe për vëllanë e saj, që ishte më i madh e disa klasë më lart. Veçanërisht mamaja vinte shpesh në shkollë pas mësimit, sepse i ati ishte tipograf dhe mbasditeve ishte gjithmonë në punë. Madje shpesh ai rrinte në punë deri në orët e para të mëngjesit, sepse i tillë ishte procesi me radhitjen, faqosjen e futjen e gazetës në shtyp. Ishte ajo kohë kur gazetat radhiteshin rresht pas rreshti me germa plumbi që dilnin nga linotypi, ndërsa titujt e shkrimeve radhiteshin nga tipografi me dorë, germë pas germe, derisa të tëra faqet e gazetës të bëheshin gati e të futeshin në makinën e shtypit. Proces i gjatë, i vështirë e me një përgjegjësi të madhe, pasi në gazetë nuk duhej të dilte as gabimi më i vogël.




  Mamaja e saj, që ishte e kujdesshme në edukimin e fëmijëve, i aktivizonte si vajzën, ashtu edhe djalin, në punë shtëpie të përshtatshme për moshat që kishin, si larje apo hekurosje të shamisë së xhepit, palosje rrobash, marrje pluhurash, ujitjen e luleve etj. Mbaj mend që dritaret e tyre ishin gjithmonë plot lule mullaga dhe karafila ngjyra - ngjyra.






  Klodi ishte nxënëse e mirë në mësime. Gjatë orës së fizkulturës dallohej nga nxënësit e tjerë, sidomos në hyrje dhe dalje pas kërcimit me litar.




3.2 Si e kujton Klodeta nisjen e shkollës fillore?




 




  Flokët e lidhura me një fjongo të madhe të verdhë, gjerësia katër gishta dhe një metër e gjatë, ishte përkujdesja kryesore në krehje. Përparsja e zezë prej atllasi i kishte komçat nga mbrapa. Sipër kisha një tjetër të bardhë, prej majaje të lehtë me flutura anash, që lidhej mbrapa. Jaka e bardhë, e cila ishte e madhe dhe rrumbullaktë, i pëlqente mjaft mamasë sime. Ishin nënat që zgjidhnin në atë kohë. Kur e mendoj sot, them me vete se me çfarë kujdesi, dashurie e sakrificash na rrisnin, duke bërë maksimumin e mundësive të tyre që ne të shkëlqenim nga pastërtia në shkollë.




  Ditën e parë, si shumica e nxënësve, kisha një tufë me lule në njërën dorë për mësuesen, kurse me dorën tjetër mbaja kallamaren e bojës së shkrimit. Një pakujdesi e vogël dhe ajo mund të derdhej e të bënte pis duart e përparësen.




  Përjetoja ankthin e fillimit të shkollës. Kisha pikëpyetjet e mia se si do të shkoja me mësime. Kisha dhe një pyetje më të veçantë e personale: - A do të isha aq e mirë në mësime sa im vëlla? Kur janë dy apo më tepër fëmijë në familje krahasimet janë më se të zakonshme. Dhe kur ai i miri ishte më i madh, ai i vogli jetonte me ankthin nëse do ecte nën shembullin e tij apo jo. Mua, që isha motra e një nxënësi të përparuar në mësime, kjo më shkaktonte në fillim një ankth jo të vogël. Shpesh mendoja se ndoshta ishte më mirë në kopësht. Aty luhej me moshatarët e ndonjëherë bëhej edhe zhurmë. Ndërsa në klasën e shkollës nuk ishte e lehtë të rrije pa folur. Pastaj duart dhe gishtat ishin blu prej bojës së kallamares, që derdhej kur vrapoja dhe mezi laheshin.




  Vëmendja kryesore, kur shkruanim në fletoret e bukurshkrimit, përqendrohej tek majat e penës. Si të gjithë fëmijët e asaj kohe, edhe unë vuaja me heqjen dhe vënien e majave të penës në mbajtësen që quhej bishtagyp, apo bishti i penës. Herë-herë majat thyeshin e herë shtrembëroheshin. Një problem më vete ishte boja e shkrimit. Ajo boja kineze ishte më e mirë, me një ngjyrë blu të thellë, vetëm se kushtonte 25 lekë, kurse ajo e prodhuar nga Ndërmarrja e Mjeteve Mësimore “Hamit Shijaku” kushtonte vetëm 7 lekë, por kishte ngjyrën blu të shpëlarë dhe më stimulonte pak. Jo gjithmonë arrija të blija shishen e bojës kineze tek kinkaleria pranë shtëpisë, e cila ndodhej pikërisht tek stacioni i autobusit të “Tiranës së Re”, aty ku sot është udhëkryqi për të shkuar në zonën e Kristalit.




  Një nga momentet më emocionues në klasë të parë ishte Festa e Abetares dhe, më pas, mbarimi i atij viti, që shënoi një etapë të re për mua, ashtu si për çdo fëmijë tjetër, leximin e çdo fraze që shikoja. Nuk më shpëtonte asgjë pa lexuar dhe gjithmonë me zë të lartë…




  Kujtoj sa qeshja me faqet e fundit të gazetave, që im atë sillte në shtëpi nga shtypshkronja ku punonte. Shpesh kishte karikatura, që më pëlqenin për humorin e tyre, sidomos ato të piktorit të njohur në fushën e karikaturës, Zef Bumçi. Ai publikonte më shumë tek revista “Hosteni”, që do ta shikoja kur isha më e rritur.




  Leximi u kthye në një zbavitje për mua dhe mezi prisja të vinin revistat “Fatosi”




  apo “Pioneri”, në të cilat ishim abonuar si unë, ashtu edhe vëllai. Një abonim i vetëm nuk na mjaftonte, sepse secili nga ne ishte nga pak xheloz për revistat e veta e i lexonim sipas kohës që kishim në dispozicion. Kujtoj me ëndje librat e asaj moshe, “Aventurat e Cipolinos”, “Liza në botën e çudirave”, “Pinoku” e shumë të tjerë, që ishin libra të çmuar për fëmijë në kohën tonë, pasi ishin ndër përkthimet që bëheshin nga letërsia e huaj. Kishte edhe libra për fëmijë të botuar nga autorë të ndryshëm shqiptarë, si Adelina Mamaqi, Odise Grillo, Gaqo Bushaka e të tjerë. Sot fëmijët kanë nëpër duar një pasuri letrare mjaft më të madhe, pasi bëhen më shumë botime e më shumë përkthime nga letërsia e huaj.




  Unë, shumë libra klasikë të letërsisë botërore, i kam lexuar vetëm mbasi erdha në Itali, duke plotësuar atë boshllëk që kisha.




  Ndodh në jetë që, një ditë më se normale e aq e ngjashme me shumë të tjera, pa dashje të trasformohet në një ditë që sjell ndryshime rrënjësore në të përditshmen tënde. Thyen pa vështirësi skema mendimi dhe hap, ashtu natyrshëm, një dritare që të ofron pamje e horizonte me të cilat nuk ishe ndeshur ndonjëherë. Pa kuptuar, fillon dhe reagon, ndien atmosferën e veçantë dhe kupton se duhet të insistosh. Latinishtja ishte diçka e largët për mua në atë kohë, ndërsa sot, pa dashur, do të më shpëtonte nga buzët shprehja “Carpe diem”. Rroka momentin, kuptova se ishte një mundësi e pamenduar, e panjohur, por tejet interesante për tipin tim. Ishte diçka që e dëshiroja brenda meje, por nuk dija si ta kërkoja, si ta konkretizoja.




  Kujtimet e ish mësueses sime të klasës së parë më vinë në ndihmë:




  “Një ditë erdhi në shkollën tonë “Vasil Shanto” një specilist atletike për të seleksionuar nxënës me të dhëna fizike të veçanta. Unë i thashë që kam një vajzë shumë të mirë, por ajo sot mungon, prandaj kthehu nesër ta shohësh. Të nesëmen, specialisti i atletikës, Petrit Qendro, u rikthye dhe, pasi e testoi vajzën më të gjatë të klasës, e zgjodhi si një nga elementët me të dhënat e duhura për klasën e parë sportive të atletikës në moshat e fillores.




  Pas propozimit të specilistit Qendro për të trasferuar Klodetën në shkollën “20-Vjetori i çlirimit”, ajo vetë e mirëpriti idenë, por duhej biseduar me prindërit e saj. Si do ta prisnin ata propozimin? Avantazhe kishte, sepse në atë shkollë gjuha e huaj ishte perëndimore, frëngjishtja, ndërsa tek ne mësohej rusishtja. Veçkësaj, “20-Vjetori” ishte një nga shkollat më të mira në Tiranë. Fjala e fundit iu takonte prindërve të saj”.




  Kujtoj që pas fjalëve të specialistit të atletikës, u ktheva në shtëpi plot entuziazëm. Atë ditë, gjëja e parë që u tregova prindërve, ishte pikërisht propozimi për të ndërruar shkollë… Isha vetëm 9 vjeçe.




  Natyrisht, prindërit u befasuan nga ai propozim dhe kërkuan të kishin informacione të tjera direkte dhe më komplete. Sot i adhuroj dhe i falënderoj për trajtimin e hapur të argumentit dhe që më konsideruan si të rritur, duke vlerësuar kërkesën time.




  Edhe sot kujtoj pyetjet e tyre:




  -Mendon se mund ta përballosh distancën përditë?




  -Po numrin e orëve më tepër? (ishin gjashtë orë fizkulturë në javë).




  -Si mendon për ambientin e ri? Atje nuk njeh njeri...




  - Mos harro se për ne në vend të parë është shkolla dhe jo sporti.




  Ishte dhe një tjetë pyetje, që lidhej me aspektin shoqëror. Mos harro se për sportistet femra nuk ka opion të mirë. Ti, si thua?




  Dua të ndalem pak tek kjo e fundit, më shumë për të sqaruar rrethanat e asaj kohe. Në Shqipërinë e atyre viteve ekzistonin koncepte e paragjykime të prapambetura, që sot është normale të duken absurde. Një femër që merrej me sport, që dilte pistave apo fushave sportive me kostum sporti, shihej si femër me moral të dyshimtë. Kishte vetëm pak vite që kishte filluar lëvizja për emancipimin e grave e vajzave, por edhe për emancipimin e shoqërisë, që grave e vajzave t’u jepej vendi i merituar në çdo fushë, që ato të kishin të drejta të barabarta. Por, tjetër gjë ishin propaganda e puna që bëheshin nga mediat dhe nga organet shtetërore, e tjetër gjë ishte opinioni shoqëror, i cili ishte anadollak dhe shumë i prapambetur. Megjithatë, prindërit e mi, për fat të mirë, ishin një hap më përpara se të tjerët.




  Vendosmëria dhe dëshira ime për të shkuar në atë shkollë sportive, ishin të jashtëzakonshme. Të gjitha pyetjeve iu dhashë përgjigjet e sakta që prindërit prisnin. Ata më dhanë besimin dhe më trajtuan si të rritur, ndërsa unë mbajta fjalën ndër vite. Kjo ishte filozofia me të cilën u rrita. E përgjegjshme në çdo moment dhe për çdo veprim timin. Kapakun ia vuri transferimit tim në shkollën tjetër vizita e mësueses Hamide Xhaja në shtëpi dhe biseda e saj me prindërit.




  Të flasësh për ish-mësuesin Petrit Qendro, trajnerin e apasionuar dhe drejtuesin e sa e sa Manifestimeve Kombëtare dhe Lokale nuk është e lehtë. Ai ishte figurë qendrore dhe simbol i Spartakiadave apo i Parakalimeve të “1 Majit”, i Paradave të festave të “28-29 Nëntorit” dhe mund të vazhdoj pa fund. Kolegia e tij dhe ish-mësuesja ime, Hamide Xhaja, krijon me fjalët e saj një profil, apo më saktë, një portretizim të tij:




  “Është i thjeshtë në pamje, me zemër të madhe dhe të bardhë. Njeri me njohuri profesionale të shkëlqyera, sidomos në atletikë. Ka qenë atlet i kërcimit me shkop, çiklist kampion, organizator parakalimesh, manifestimesh në spartakiada etj. Ka lënë emër dhe mbresa si edukator e si trajner i kërcimit së larti me shkop.




  Grupi i tij sportiv filloi me nxënës, që u bënë studentë, dhe sot janë mësues, mjekë, pedagogë, drejtues dikasteresh. Katër nga ish-atletët e tij shkëlqyen dhe konkurronin me njëri-tjetrin me rezultate rekord në nivel kombëtar, të angazhuar gjithashtu si pjesëtarë të ekipeve kombëtare. Ata kanë përfaqësuar Shqipërinë jashtë e kanë marrë titujt “Mjeshtër Sporti” e “Mjeshtër i Merituar”.




  Autor i programit të klasave sportive, nga klasa e tretë deri tek e teta, si për djem ashtu edhe për vajza. Në punën e tij me klasat sportive ka zënë gjithnjë vende të para me rezultate të mira. Ka furnizuar Klubin sportiv “17 Nëntori” me elementë cilësorë dhe është vlerësuar për punën e tij me dekorata e tituj si Urdhri “Naim Frashëri” i klasit të dytë, titujt Mësues i Popullit, Nder i Popullit Shqiptar, Qytetar Nderi i Tiranës, Mjeshtër i Madh, etj”.




  Mendoj se sa fat pata në udhëtimin tim jetësor. U rrita me edukatën, shëmbullin dhe metalitetin e një profesionisti me klas, që ishte një minierë me material të përpunuar dhe jo të ashpër. Meditues dhe reflektues, një person me kapacitet analizues të thellë dhe të shpejtë, me logjikë dhe përpikmëri zbatimi të jashtëzakonshme, tepër praktik dhe pragmatik, ekspert dhe studiues, tolerant dhe fin, plot imagjinatë…Uroj që lexuesit të mund ta plotësojnë akoma më tepër këtë profil me kujtimet, përshtypjet dhe imagjinatën e tyre.




  Personalisht u gjeta përballë një figure që, me kohë, u bë një pikë referimi, jo vetëm gjatë viteve të shkollës, por gjatë gjithë karrierës sime si sportiste. Si trajnere apo docente, kam vazhduar të konsultohem me të, sepse përvoja e gjatë dhe studimi i përditshëm e i vazhdueshëm, ia kishin shtuar akoma më tepër vlerën minierës së tij të mendimit.




  Dëshiroj të sjell kujtimin për garën time të parë. Ishte një kampionat, ku provova çdo të thoshte emocion gare. Ai i kushtohej kategorisë deri në moshën dhjetë vjeç. Ishim dy nxënëse, të dyja nga e njëjta klasë. Ishim atletet që merrnin pjesë në garën e kërcimit së larti, Nevila Hatibi (vajza e mjeshtrit Belul Hatibi) dhe unë…Emocione dhe kërcime. Kuptova ç’do të thoshte pedanë, si thirrej në garë atleti, ç’do të thoshte gjyqtar, ç’do të thoshte klasifikim dhe hypje në pod.




  Mbi shpatulla kisha vetëm 9 vjeç dhe referimi nuk ishin prindërit, si zakonisht, por mësuesit dhe këshillat e tyre.




  Ishte përvoja e parë në atë pistë dheu e duhej të mposhtja frikën, të luftoja me vetveten për të dalë sa më mirë. Më dukej çudi dhe disa gjëra akoma nuk i kuptoja mirë, pasi ishin pak të komplikuara për mua. Sfida e parë sportive në jetë, por edhe sfida e parë me gjyqtar dhe jo mes fëmijësh, siç ndodh në lojë.




  Kuptova se kishte një rëndësi tjetër. Të dyjave na ndiqte nga afër Profesor  Qendro…Kërcej 1m lartësi dhe realizoj garën e parë në Stadiumin Kombëtar “Qemal Stafa”.

  Ndërsa po përgatitesha për të dërguar për shtyp këtë libër, mësova lajmin e hidhur të ndarjes nga jeta të profesorit tim të dashur, që është bashkuar përjetësisht me shoqen dhe miken e tij të punës dhe të jetës, Profesoreshën Ana Qendro.




4.Hamide Xhaja, Rekordmenia e Ballkanit, mentore edhe në distancë 


 Vitet kalojnë dhe figura e saj bëhet gjiithmonë edhe më e dashur, duke marrë vlera që koha ia shton në mënyrë të pamatë. Ndoshta, nga shumë nxënës që kanë kaluar në “duart” e saj, unë mbetem ajo, që ka një karrierë mjaft të ngjashme sportive me të, si në rini dhe, duke buzëqeshur shtoj, edhe në




  “pleqëri”.




  Pasioni nuk njeh moshë dhe nuk ka kufinj kohorë. Ai ushqehet nga shpirti, energjitë burojnë nga ky motorr i brendshëm dhe i pashtershëm. Rastësisht, në mënyrë krejt të pavarur, secila prej nesh, me flakën e pasionit brenda, zgjodhi të jetë edhe “atlete mastër”.




  Fizikisht e shkurtër, zë të hollë dhe të paktë, flokët e mbledhura herë-herë topuz dhe herë-herë në të ashtuquajturën banane, shumë e regullt në veshje, në komunikim dhe mësim. Këto janë kujtimet e mia për pamjen e saj. Ndërsa kur fliste, koka kishte një dridhje të lehtë prej vitesh, që fillimisht më bëri përshtypje, por me kohë as nuk e vija re më.




  U njohëm së bashku, kur u transferova tek “20-vjetori i çlirimit”, shkolla që rriti perceptimet e mia, duke më transformuar në proceset e formimit. Aty kuptova se sa e rëndësishme ishte atletika për mua. Nëse lëvozhga e një veze thyhet nga një forcë e jashtme, jeta mbaron. Por nëse thyhet nga një forcë e brendshme, jeta fillon. Gjërat e mëdha fillojnë me ndryshime dhe transformime të brendshme. Kjo gjë ndodhi tek unë. Isha plot dëshira dhe energji për t’iu kushtuar atletikës në kohën time të lirë. Fillova nga shkalla e parë dhe, ndër vite, zbulova që zotëroja forcën për ta vazhduar. Prindërit më lanë të lirë që ta thyeja vetë lëvozhgën e vezës sime.




  Vogëlushja me emrin Klodeta pranoi dhe filloi procesin e ndryshimeve me ndërrimin e shkollës. Në pamje të parë, dukej sikur ndryshimet ishin vetëm fizike. Shkolla ishte shumë më larg, u rrit numri i orëve të mësimit, por që sollën forcim të shëndetit. Isha shëndetligë dhe sëmuresha shpesh. Personaliteti im u rrit, ndieja një stad të ri psikologjik, që u ndikua jashtë mase pozitivisht nga ambienti. Braktisa dalëngadalë atë vajzën e brishtë dhe fillova të kuptoj çfarë dëshironte ajo nga jeta. Ndieva dhe perceptova se ishte në vendin e duhur dhe në momentin e duhur.




  Fitova atë pavarësi mendimi, aq të rëndësishme për të krijuar një mbrojtje të fortë, për të mos u kushtëzuar nga ambienti. Krijova shoqëri të reja, mësova të frekuentoja ambiente të panjohura më parë dhe më duhej të isha në lartësinë e duhur. Horizonti im u pasurua. Këndvështrimit të prindërve iu shtua ai i mësuesve, i prindërve të shoqeve, i trajnerëve. Përjetova një proces transformimi kompleks. Kërkoja nga vetja dhe doja hapësirat e mia. Përvetësojaçdo element pozitiv që më pëlqente në ambient. Kuptova vlerën e kohës, distancat, raportet me bashkëmoshatarët e mi, që vinin nga e gjithë Tirana.




  Shndërroja ndryshimet sasiore në cilësore, reagoja me pragmatizëm. Përvoja ime përforcon faktin se fëmijët janë instinktivë. Ndiejnë dhe seleksionojnë me zemër dhe, në momente të caktuara, kanë një ndieshmëri që shpesh të rriturit e kanë humbur gjatë jetës.




  Dija më së miri çfarë më pëlqente dhe më jepte kënaqësi. Librit “Inteligjenca emotive” të Daniel Goleman, i kthehem shpesh ndër vite, për të lexuar paragrafe të ndryshëm, sepse aty zbërthehen dhe analizohen aq qartë dinamikat e proceseve jetësore.




  Në një nga diplomat e garave të para, emrin tim e kanë shkruar gabim. Në ato vite nuk kishte rreptësinë që kërkohet sot në respektimin e emrave. Për gjyqtarin isha Klaodeta. Qesh dhe mendoj se ai duhej të ishte me origjinë nga Korça, qytet ku ky emër ishte më i përdorur. Më poshtë është fotoja e diplomës së përmendur.




  Sot e di se dashuria për atletikën lindi nga leksionet aktive të saj, nga pasioni që më trasmetonin ato. Imitimi i teknikës, thjeshtësia dhe ngrohtësia që ne vajzat e klasave sportive gjenim në përgjithësi tek mësuesit e edukimit fizik, ishin çelësi që hapte derën e pasionit. Orë e orë të kaluara sëbashku, jo vetëm gjatë mësimit, por edhe gjatë garave me shkollat, në manifestimet e mbylljes së vitit shkollor, në stadiumin “Qemal Stafa” e në veçanti “Tek Sula” poshtë orës elektronike të dikurshme.




  Sula, ishte roja i palestrës së atletikës të Klubit “17 Nëntori”. Ai kishte një lopë, që e mbante te plepat përballë palestrës, në krah të Universitetit, aty ku sot ngrihet një hotel. Lopa dhe Sula, ishin pikat e referimit për ne vajzat e vogla në momentin e takimit para se të fillonim nxemjen për garat e moshës. Shpesh humbeshim pas lopës dhe harronim që pika e takimit ishte aty poshtë plepave, përpara hyrjes së palestrës për në garë. Çuditesha se si mund të kishte një lopë që kulloste në mes të Tiranës, aty në krah të universitetit në ato vite...Pak vite më vonë, me reformat e tufëzimit, lopa u zhduk, ashtu si dhe biçikleta e vjetër e Sulës, me të cilën bënte para-mbrapa, nga zyrat e klubit në stadium. Natyrshëm lopa dhe ora elektronike e stadiumit u bënë pjesë e fëmijërisë sime, po aq sa farat e lulediellit dhe të kungullit, që shoqëronin momentet tona jashtë shkollës, pa lënë mënjanë kaushat prej copa gazetash me thana apo hide, që bliheshin rrugëve të Tiranës.




  Reflektoj në lidhje me letrën që më ka shkruar mësuese Xhaja. Kuptoj sa e fortë është lidhja me të. Shpesh, në heshtje, mes nxënësve dhe mësuesve të tyre, krijohen lidhje shpirtërore të padukshme. Forcën e atyre lidhjeve e ndiej në formimin shkollor, sportiv, muzikor, letrar, shkencor etj.

  Leksionet e para të vrapimit i mora prej saj. Njoha ushtrimet themelore të teknikës. Ndoshta brezi i ri sot i njeh me terminologjinë angleze, sepse duken më tërheqëse apo më moderne, por baza është po ajo. Njoha hapin mbjellës, atë me gjunjët lart, atë të takimit të vitheve, shumëhapshat, përshpejtimet, hapin galop etj. Ndërsa shkruaj, përjetoj momentet e shumëhapshave në lartësi apo në gjatësi, kërcimim së gjati apo atë së larti mbi një dyshek të mbushur me copa dhe rripa sfungjeri. Në ato vite nuk kishte blloqet e sotshme. Para syve më del gara e lodhshme e 600 m tek pista me qymyr e Pallatit të Pionierëve.




  Kujtimet për Klodetën e atëhershme m’i sjell më së miri letra e saj. Kur më erdhi kjo letër, ishte momenti kur sapo fillova të shkruaja këtë monografi. Ajo shkruante:




  “Përshendetje Klodeta!




  Dëshiroj shumë që, kur të lexosh letrën, të jesh mirë me shëndet, me punë, bashkë me prindërit dhe gjithçka ke për zemër. Ndihem e vlerësuar që nuk na ke harruar mua dhe Petritin dhe shpesh na përmend në shkrimet që ke botuar në shtyp,apo në shkrimet e ndryshme që publikon në Fb.




  Ardhja jote në shkollën tonë, për prindërit e tu, ka qenë sakrificë për largësinë, por ata e pranuan këtë lloj zgjedhjeje. Atëherë ishe 9 ose 10 vjeç, e gjatë, me flokë të drejtë, pak bjonde, e urtë, një çikë e ndrojtur, por u përshtate shpejt me shokët dhe shoqet e klasës. Dëftesa ishte me 10-a e me këto nota shumë të mira mbarove klasën e tetë. Sjellja ka qenë shëmbullore. S’të kam dëgjuar një herë të thuash që u lodha në mësimet stërvitore.




  Nga kontrolli i disa indekseve, vura re tek ti cilësi premtuese të lindura. Puna e gjithanshme fizike e teknike, gjatë proceseve mësimore, i çoi më përpara këto cilësi. Erdhi koha për profilizimin e garave, spikate në kërcim së larti. Të duhej një trajner dhe kushte të mira stërvitore.




  Pas disa seancave stërvitore ishe e mërzitur shumë. E mbaj mend si sot, edhe pse kam kaluar të 74 vjetët. Hymë sëbashku në palestër nga e djathta dhe u ulëm në fillim të stolave të gjatë e më the që profesori (Azisi) të kishte thënë: “Hik mi goc, se ti nuk di të kërcesh”. U preka shumë se ti e doje pa masë kërcimin së larti”.




  Në fakt, rezultatet e mia erdhën pikërisht se pata një mësuese të tillë. Nuk kisha asnjë problem të komunikoja me të dhe t’i kërkoja ndihmë. Nuk e pata të lehtë kalimin nga orët stërvitore në shkollë, tek trajneri Ruli, një periudhë që kam qarë shpesh. Ai ishte tepër i sertë, siç përdoret në gjuhën popullore. Në familjen time nuk kishte njeri që merrej me sport, apo që mund të më jepte ndihmë, por mamaja ime, kur më shikonte të mërzitur, më thoshte “Konsultohu me mësuese Hamiden, pyete, se ajo di më tepër”.




  Kështu, figura e kësaj gruaje imcake dhe plot forcë, me karakter të vendosur, u bë mentorja ime në atë, që me kalimin e viteteve, mori një përkufizim të qartë  dhe u quajt karrierë sportive. Pak më vonë, edhe vëllai filloi futbollin tek grupi i paratërinjve me “Partizanin”, por karriera e tij sportive, me mbarimin e shkollës së mesme, u mbyll.




  Prania e saj, herë direkte dhe herë indirekte, ishte gjithmonë në vorbullën e mendimeve dhe, kur kalonte kohë pa e takuar mësuesen time, pyesja si ishte dhe ku mund ta gjeja. I dërgoja të fala nëpërmjet një komshiu të saj, që për një periudhë kohë ishte dhe trajneri im, Esat Çali. Si perceptohej kjo afërsi apo largësi dhe si e ndiqnim njëra- tjetrën, e tregon vazhdimi i letrës së saj:




  “Biseduam, të thashë se këmba jote rrahëse ishte e djathta. Mos u mërzit kot e mos u dorëzo. Fillo prapë stërvitjen. (Brenda meje kisha vendosur të mos shkoja më në stërvitje).




  Nuk kaloi shumë dhe e tregove veten se dije të kërceje, duke thyer rekordet herë pas here. Rekordi yt do shumë punë dhe talent për t’u thyer, por i kaloje mirë dhe pengesat dhe, po ashtu, ishe e zonja edhe në kërcimin së gjati. Ke dhënë shumë për Klubin “17 Nëntori” dhe për Shqipërinë, duke konkuruar në takime ndërkombëtare me sukses.




  Klodeta, a e mban mend që, mbasi mbarove fakultetin ekonomik, të këshillova për të kryer dhe Institutin e Kulturës Fizike e të Sporteve, duke shfrytëzuar lëndët që ishin të njëjta dhe të mbeteshin vetëm ato profesionale për t’i dhënë, kryesisht lëndët sportive dhe ato mjekësore?”...




  Në jetë, personat që të kanë rritur nga ana shpirtërore apo profesionale, janë gjithmonë të pranishëm dhe udhëtojnë me ty gjithë jetën, pavarësisht viteve dhe kohës, distancës fizike apo pranisë reale o virtuale. Eksperienca e viteve si atlete profesioniste, apo fakti që sot jam mësuese edhe vetë, kanë në bazë këtë ndikim shpirtëror, me të cilin u ushqeva në fëmijëri. Kjo prani e padukshme materializohet dhe projektohet në zhvillimin e mendimeve dhe në shtjellimin e tyre.




  Kupton se nuk është e nevojshme të kesh dikë në krah apo ta prekësh, për të ndierë se sa pranë ndodhet…Jooo! Praninë e kupton dhe e ndien me afërsinë e mendimit, me mënyrën se si i thith informacionet dhe si i përpunon ato. Lidhjet shpirtërore zhvillohen në hapësirë dhe ngelen të tilla, pa qenë nevoja të ketë një vendndodhje reale, një banesë fizike. Ato enden pezull në ajrin që na rrethon.




  Letra vazhdon:




  “Nga shkrimet e tua kam mësuar për peripecitë që ke kaluar në Itali, vetëm dhe pa përkrahje nga institucionet tona, por falë emrit dhe rezultatit tënd, arrite të kesh ndihmën italiane. U kurove, u shërove plotësisht nga tendini, u stërvite me pasion dhe ke marrë pjesë me sukses në veprimtaritë europiane. Sëmundja prapë...Forca e vullnetit dhe besimi bënë që të shërohesh. Gëzohem që ke menduar dhe për jetën. Tashmë je nënshtetase italiane dhe punon si mësuese e edukimit fizik. Je nga të parat shqiptare që punon në arsimin shtetëror italian, i meriton të gjitha të mirat e botës. Suksese të mëtejshme…”




  Për mua, letra e saj nuk është një letër e zakonshme, që arrin nga dikush, dhe, pasi e lexon, ka kryer funksionin e saj. Është një testament, që ajo më la në dorë.




  Shpreh e konfirmon se sa e fortë është lidhja shpirtërore mes nesh dhe se si atletika na lejoi të pasqyrohemi tek njëra-tjetra.




  Ajo dorë, që sot dridhet nga mosha dhe problemet shëndetsore, është e një mësueseje dhe e një personi të veçantë, e cila la gjurmë në brezat që edukoi dhe jo vetëm tek unë. Pikërisht, kryqëzimi i jetëve tona, ka sjellë si pasojë pasurimin e tyre në mënyrë të ndërsjelltë.




  Përveç vlerave edukuese dhe didaktike Zonja Hamide Xhaja përfaqëson edhe sportisten e nivelit, njeriun e apasionuar dhe këmbëngulës. Ajo ka një kurrikulum tejet të pasur sportiv:




  Kampione Kombëtare në kërcim së gjati nga viti 1960 deri më 1966; Kampione Kombëtare në stafetën 4x100 m në vitet 1958 dhe 1960; Kampione Kombëtare në garën 80 m me pengesa, 1962-1963; Kampione Kombëtare në pesëgarësh 1962-1963;




  Rekordmene Kombëtare në kërcim së larti, së gjati dhe pesëgarësh në vitin 1960.




  Ai i kërcimit së larti u përmirësua dy herë: 1.41m dhe 1.43 m. Dëshiroj të nënvizoj se periudha kur ajo ka arritur këto rezultate ishte e vështirë. E për një femër që merrej me sport ishte akoma më e vështirë, për shkak të paragjykimeve të atyre kohëve. Rezultati kërkon vendosmëri dhe forcë morale të jashtëzakonshme.




  Viti 1992 shënoi ndryshime të rëndësishme në jetët tona: daljen në pension për të, ndërsa për mua largimin drejt Italisë. Ndërrojnë stilet dhe mënyrat e organizimit të jetës me ndryshimet politike në vend. Rrëzimi i murit të Berlinit solli një erë të re në vendet ish-socialiste dhe përfshiu edhe Shqipërinë.




  Ndërkohë që unë përballem me probleme shëndetsore jetike, ajo vendos të çlodhet dhe të përshtatet me ndryshimet që po ndodhnin në sistem.




  Reagimi i saj fillon në vitin 1998, kur vendosi të rifillojë stërvitjen. Paraqitet në gara zyrtare në vitin 2000 si atlete veterane, kategoria W 55-59 vjeç. Konkurron në kërcimin trehapësh, duke vendosur rekord kombëtar me 7m dhe, nga ky moment, nuk ndalet për një dhjetëvjeçar. Në vitin 2001, në Beograd, është konkurrente për kategorinë W 60-64 në kërcim së gjati. Aty përmirëson rekordin në kërcim së gjati me 3,26 m dhe në trehapësh me 6.56 m.




  Viti 2002 e gjen në Stamboll, kategoria W 60-64, gara kërcim së gjati, rezultati 3,30 m dhe në trehapësh 7,13 m; përsëri rekorde kombëtare.




  2003, Katherini, në trehapësh rekord kombëtar me 7,77m.




  2004, Stamboll, kategoria W 60-64, gara në kërcim së gjati 3,19 m dhe trehapësh 7,55 m




  2005, ………, kërcim së gjati 3,30 m dhe trehapësh 7,57 m 29




  2006, Shqipëria nuk merr pjesë në garat ballkanike.




  2007, ekipi merr viza të rregullta, por nuk i lejohet të hyjë në tokën greke.




  2008, Tivar, kategoria W 65-69, kërcim së gjati, rezultati 3,39 m dhe trehapësh 7,19 m.




  2009, Izmir, kategoria W 65-69, kërcim së gjati, rezultati 3,23 m dhe trehapësh 7,45 m, rekord ballkanik.




  2010, Larisa, kategoria W 65-69, gara kërcim së gjati, rezultati 2,23 m dhe trehapësh 7,27 m.




  2011, Slloveni, kategoria W 65-69, kërcim së gjati, rezultati 3,00 m dhe trehapësh 6,84 m.




  Konkurron në 18 gara dhe merr 18 medalje, 17 ari dhe 1 argjendi. Vendi i dytë është thjesht për një gabim teknik të sekretarisë, duke klasifikuar në vend të parë një konkurrente të një kategorie më të ulët.




  Në momentin kur mësuesja ime tërhiqet nga pista, unë rikthehem në pistë si atlete master…Gjej forcat e nevojshme brenda meje dhe vendos t’i rikthehem pistës, ndiej nevojën për të. Kam etje dhe dëshirë të vrapoj. Çlirohem nga çdo mendim, kur hapat e shpejtë ndjekin njëri-tjetrin dhe dëgjoj frymëmarrjen time.




  Kam nevojë për emocione, tension gare, pa to ndiej një boshllëk. Nis, duke pasur dyshimet e mia, ndaj përgatitja për rikthimin në gara zgjati tre vjet. Pista të tërheq jashtë mase kur ke pasion atletikën. Motivimi ishte i fortë, por m’u desh kohë që ta ndieja se isha gati.




  Fillimisht trupi ishte si impirë, pas shumë vitesh shkëputjeje, por dalëngadalë fillova të rrisja ndiesitë dhe kontrollin e muskujve. Rrita nga dita në ditë perceptimin se cilat grupe muskujsh fusja në lëvizje. Forcova tonin muskular, përmirësova lëvizjet e kyçeve e të shtyllës kurrizore dhe ndieva momentin kur isha gati për të filluar garat.




  Viti 2015 shënon regjistrimin tim si atlete mastër me Cus Bolonja. Vendosa të regjistrohesha si atlete e huaj, shqiptare, ndonëse kisha qytetarinë italiane.




  Brenda meje kërkoja një proces vazhdimi të karrierës sportive. Në rastin e atletëve të huaj procedura është më gjatë dhe pjesëmarrja tejet e kufizuar.




  Dëshiroja dhe shpresoja të kthehesha në Shqipëri për të marrë pjesë në garat e atletëve veteranë. Komunikoj me Gjergji Rulin, President i Federatës së Atletikës në atë periudhë dhe e pyes nëse kishte një kalendar garash për veteranët.




  Përgjigja ishte” jo”. Regjistrohem edhe në 2016 si atlete shqiptare, por realizoj se kufizimet që i vija vetes nuk kishin asnjë kuptim, tek e fundit jeta ime zhvillohej në Itali. Rezultatet më klasifikonin në treshet më të mira të specialiteteve ku merrja pjesë, nëse do të merrja pjesë si atlete italiane.




  Emocionet e garave dhe adrenalina i dhanë ngjyra të tjera më të fuqishme jetës sime. Pasurova ditët e mia me vrapimin në natyrë, me atmosferën e pistës, duke u ballafaquar me bashkëmoshataret e mia. Çdo ditë që kalonte, evidentonte rëndësinë e atij angazhimi të përditshëm për shëndetin tim, sepse solli një ndryshim rrënjësor në mënyrën time të jetesës.




  Kishte kaluar më tepër se një dhjetëvjeçar që Klodeta kishte braktisur Klodetën. Nevojat ishin lënë në harresë dhe kishte arritur momenti të kujdesesha për të. Kthimi ishte një ndryshim kahu 180° kundrejt vetvetes.




  Kuptova se sporti ishte, por sot akoma më tepër, përfaqson për mua zbavitje dhe terapi njëkohësisht. Lëvizja e kalibruar nuk sjell efekte anësore dhe rezultati ka garanci. Koha, jo vetëm e përmirësoi praktikën ditore, por më nxori nga gjendja depresive, ku kisha rënë pa e kuptuar. Errësira kishte përfshirë dalëngadalë ditët e mia nën trysninë e një ambienti të sëmurë që më rrethonte, duke vënë përfund Klodetën. Aktiviteti fizik më lejoi të rindërtoj gjendjen shpirtërore të bërë copë-copë nga pesha e situatave tejet të vështira private. Jo çdo bashkësi personash në zyrën e gjendjes civile mund të quhet familje funksionale. Jo pak herë janë grupe jo funksionale, ndaj shkëputja prej tyre është e vetmja zgjidhje.




  Lejtmotivi që na bashkonte në rikthimin në pistë ishte i njëjtë për të dyja:




  “Në moshën time nuk ka asnjë atlete, konkurroj vetëm; nuk mendoj për medalje, por përgatitem seriozisht për rezultate dhe, në radhë të parë, për shëndetin”.




  Udhëkryqet e jetës krijojnë mundësinë të takosh me mijëra njerëz, por vetëm disa prej tyre i ndien dhe të ndiejnë, duke lënë gjurmë dhe stimuj. Kjo ishte për mua ish-trajneria e “17 Nëntorit” dhe ekipit kombëtar, mësuesja e edukimit fizik, Hamide Xhaja.




5.Destinacioni: Atletika




 






  Në novelën e tij të bukur e të njohur, “Udhët e fatit”, shkrimtari O’Henri e çon personazhin në një udhëkryq. Para tij ndodheshin tri rrugë. Heroi i novelës zgjedh njërën nga rrugët dhe autori na tregon se cili ishte përfundimi i tij me atë zgjedhje që bëri. Pastaj, autori kthehet mbrapa dhe e çon personazhin edhe në dy rrugët e tjera, ku tregon se po të kishte zgjedhur ato, fate të tjera do ta prisnin.




  Por kjo ndodh në romane e novela, sepse zgjedhjet i bën shkrimtari. Kurse në jetë është ndryshe. Po të bësh një zgjedhje, nuk mund të kthehesh mbrapa si me një goditje të shkopit magjik. Për çdo zgjedhje të gabuar që bëjmë, pasojat i paguajmë po ne. Ndaj në jetë duhet intuitë, por edhe fat. Nuk e kam pyetur veten ndonjëherë se si do të kishte qenë fati im, nëse do të kisha zgjedhur rrugë të tjera në jetë. Nuk e ndiej të nevojshme, sepse mendoj që në kohën dhe momentin e duhur, bëra zgjedhjen e duhur. Po e shpjegoj në kapitujt e mëposhtëm.




 




  5.1. Zbulimi i pasionit




 




  Shkolla fillore shënoi një etapë të re për mua, ashtu si për çdo fëmijë tjetër.




  Nisa të hedh hapa të rinj në jetë. Mbase ishin të pasigurtë, por kërkoja të bëja maksimumin. Herë-herë vështirësitë që hasja sillnin reflektime, momente trishtimi, por realizimet, qoftë edhe të vogla, më mbushnin me energji dhe sillnin gëzim. Uljet dhe ngritjet lidheshin me pasigurinë e një fëmije që ecte me forcat e veta. Ndihma që kisha nga prindërit ishin kontrolli, mbështetja dhe gatishmëria për të më dëgjuar. Fillimi i shkollës më dha një pavarësi të vogël në zgjedhjet e mia. Kujtoj një mëngjes, kur sëbashku me shoqen time pak më të madhe se unë, Elvira Spaho, vendosëm të shkonim në Pallatin e Pionierëve.




  Dëshironim të regjistroheshim në ndonjë nga rrethet e këtij pallati. Kështu quheshin grupet e aktiviteteve të organizuara për fëmijë. Dua të theksoj se, nga rrethet e ambientet e atij pallati, kanë dalë përgjatë viteve këngëtarë e artistë, piktorë e instrumentistë, sportistë e atletë, të cilët u rritën dhe u bënë të njohur e të famshëm me talentet dhe rezultatet e tyre.




  Rrugës diskutonim me njëra-tjetrën. Ishim në kërkim të vetvetes, të zbulimit të ndonjë prirjeje apo talenti që mund të kishim. Na pëlqente ideja të regjistroheshim në rrethin e pianos, por kur u gjendëm në oborrin e Pallatit, radha për aty ishte pa fund. Radha ishte më e vogël tek rrethi i violinës, kishte më pak fëmijë. Aty seleksionimin e kryente Mjeshtri Robert Radoja. Pa u menduar, hymë në radhë dhe pritëm deri sa iu nënshtruam provës. Elvira hyri e para, pas saj edhe unë. Nuk kisha idenë se si bëhej provimi, por iu përgjigja pyetjeve...Duhej të ndiqja ritmin e shuplakave, të këndoja një këngë dhe t’i përgjigjesha pyetjes pse ndodhesha aty. Konkluzioni?! Nuk kisha as vesh dhe as zë për muzikë. Këshilla e tij ishte t’i dedikohesha një aktiviteti tjetër. Sot e falënderoj me zemër Mjeshtër Radojën, për ndershmërinë profesionale dhe durimin që kishte me ne fëmijët.




  Dolëm nga salla, që ndodhej tek ndërtesa kryesore, dhe filluam të arsyetonim se çfarë mund të frekuentonim të dyja. Hodhëm vështrimin midis disa plepave pak më tutje, ku ndodhej një kapanon. Aty zhvillohej “rrethi i cirkut”. Vendosëm të provojmë, na pëlqeu dhe u regjistruam. E frekuentuam për dy vjet rregullisht, zbaviteshim dhe na pëlqente shumë. Më pëlqenin sidomos ushtrimet e gjimnastikës me trup të lirë. Në rreth shkoja një herë në javë. Por gjatë javës, në shtëpi apo tek fusha e barit përpara stadiumit “Dinamo”, harxhoja të gjitha energjitë e mia, duke përsëritur ushtrimet e mësuara sëbashku me Elvirën.




  Lamtumira ndaj këtij rrethi arriti në momentin kur unë ndërrova shkollë, në fillim të klasës së tretë.




  Motivi i ndërrimit të shkollës, siç kam treguar më lart, ishte transferimi në klasën e tretë me profil sportiv, atletikë. Ishte momenti kur njoha dhe fillova të dashurohesha me mbretëreshën e sporteve, që vitet e trasformuan në boshtin kryesor të jetës sime. Vitet e shkollës tetëvjeçare ishin impenjuese, intensive dhe të pasura. Në shkollën “20 Vjetori i çlirimit” kujtoj kroset e të dielave në bulevard, garat lokale, ato kombëtare, si dhe manifestimet për festën e mbylljes së vitit shkollor.




  Isha nxënëse e një klase të pasur me kapacitete fizike dhe mendore, së cilës i rritej numri çdo vit. Në klasë të tetë ishim plot 43 nxënës. Kujtoj akoma sot një pjesë të emrave: Mimoza Luzi, Edlira Konomi, Ferdinant Shehu, Artur Beliu, Adrian Hatibi, Esat Gjuzi, Diana Dyrzi, Fatos Baxhaku, Fatushe dhe Agim Enesti, Zamir Xhoxhi, Mimoza Kola, Irena Angoni, Suzana Duka, Naum Kove, Alfred Prifti, Kristina Qesku, Elida Demneri, Brikena Hoxha, Kozeta Shtëpani, Arben Kokomani, Adlei Pici, Arsen Xhufka, Suzana Pashako, Arben Xhabafti, Gentiana Kone, Nevila Hatibi. Andrea Jakova dhe Rozeta Luçi.




  Përfundova klasën e tetë me mesatare të lartë në mësime dhe me një rezultat rekord për moshën në garën e kërcimit së larti, 1.48 m. Rezultati qe një tregues i qartë për mua: Sporti do të kishte vazhdueshmëri edhe pas mbylljes së studimeve në atë shkollë. U regjistrova në shkollën e mesme të përgjithshme




  “Qemal Stafa”. Në organizimin mendor apo edhe atë ditor, në pamje të parë, nuk ndryshoi asgjë, por kërkesa vetvetiu do të rritej. Tani edhe në moshë isha pak më e rritur e mendimet bëheshin më të pjekura, hapat më të matur, por të vendosur.






  Në fazën e kalimit në shkollë të mesme, një pjesë e mirë e nxënësve që kishim patur në klasë, e la aktivitetin sportiv. Ishim pak ne që e vazhduam. Një pjesë përzgjodhi edhe sporte të tjera. Përmend Naum Koven, që kaloi në futboll dhe në vitet ’80 luajti titullar me “Dinamon”. Nevila Hatibi u bë lojtare e vollejbollit tiranas, Gentiana Kone pjesë e skuadrës së basketbollit për të reja bardhë e blu, Suzana Pashako, titullare e kombëtares për moshat 15-16 vjeç, pjesëmarrëse në kroset ballkanike do të vazhdonte me vrapimet e mesme, Arben Xhabafti me kërcimin së larti dhe Fatos Baxhaku me kërcimin së gjati.




 






  5.2 Telefonatë e hidhur…




 




  Ndërsa përshëndesja në telefon, një darkë vonë, ish- mësuesin Petrit Qëndro, dëgjoj nga ana tjetër e telefonit:




  - Klodi si nuk më the asgjë për Fatosin, që nuk jeton më?…




  Unë nuk dija asgjë për vete, kështuqë nga ajo telefonatë mora një lajm, që më ra si bombë. Isha përgatitur ta takoja Fatosin në Tiranë, në muajin korrik të vitit 2019, bashkë me një grup nga ish-nxënësit e asaj klase të mrekullueshme, klasa e 8-të F. Brenda kolektivit dhe marrëdhënieve të asaj klase u zhvillova dhe u formova si nxënëse, si sportiste, por edhe si karakter. Pas asaj telefonate diçka ngeli pezull në ajër, komunikimi me njëri-tjetrin midis nxënësish nuk funksionoi dhe takimi nuk u realizua...




  Kujtoj me detaje ditën e parë në atë klasë të tretë, eksperimentale, e cila, nga ato momente do të ishte klasa ime e re. Viti shkollor kishte pak kohë që kishte filluar. Ishte vjeshtë e vitit 1972. Hyj në korridorin e shkollës. Paraqitem tek hyrja e saj dhe më thonë ku duhej të shkoja. Trokas në një portë të katit të parë, majtas. Nga brenda më përgjigjet një zë kumbues dhe i plotë. Ishte mësuesja ime e atij viti, Nigda Shtylla Tartari. Përshëndes. Ajo më uron mirëseradhjen dhe më tregon vendin ku duhej të ulesha. Pranë Arben Kokomanit ishte vendi bosh.




  Sistemohem dhe hedh sytë në bankën krah meje. Dy fëmijët simpatikë me kaçurrela dhe bjondë ishin Fatos Baxhaku dhe Diana (Tarasova) Dyrzi. Sot them se jeta është një udhëtim me kryqëzime interesante dhe plot të panjohura. Asnjë prej nesh nuk mund të llogarisë koeficientët e devijimit të saj. Nuk mund ta dimë se si mund të jenë ekuacionet që lidhen me të dhe me çfarë trajektoreje do të lëvizim në udhët tona të fatit. Jetët e Dianës dhe Fatosit ma përforcojnë këtë reflektim. Ndërsa po shkruaj, më duhet t’i jap lamtumirën e fundit Fatosit:




  “Lamtumirë o shpirt i lirë”! shkruaj mendimin tim në një rrjet social.






 






  5.3. Pluhur jete




 




  Isha e vogël. Zilja e orës polake që kishim në shtëpi ishte prishur. Zgjimi në mëngjes për mua ishte një problem, por prindërit nuk kishin ndërmend të blinin një orë tjetër. Qëllon që një mëngjes u zgjova vonë. Ishte ora shatë e dhjetë dhe unë në shtatë e gjysmë duhej të isha brenda oborrit të shkollës. Mbasi mbyllej dera nuk mund të hyje më. Im atë ishte shumë korrekt dhe nuk falte. Atë natë nuk e di se në çfarë ore ishte kthyer nga puna, por mendoj mbas orës dy të natës, sepse ndieva që hyri vonë në shtëpi. Me lot në sy e zgjova dhe i shpjegova që nuk më kishte dalë gjumi në kohë, kështuqë nuk mund të arrija brenda orarit në shkollë. Ai më dha një shpullë, u vesh shpejt e shpejt, pa më thënë asnjë fjalë, më sistemoi mbrapa në zgarën e biçikletës. Pedalet lëviznin me shpejtësi të madhe, që unë të fitoja kohën e humbur. U gjenda brenda oborrit të shkollës, kur ishin gati duke e mbyllur derën. Ktheva kokën nga babai, i dërgova një puthje me dorë dhe i thashë faleminderit. Më buzëqeshi dhe iku përsëri mbi biçikletë.




  Ishte një personalitet që nuk dinte të mbante mëri, krejt ndryshe nga mamaja.




  U rrita në këtë mënyrë, pa shumë diskutime, por me shembullin direkt të prindërve. U mësova me një pavarësi veprimi dhe mendimi, e cila rrethohej nga një dashuri prindërore gjithmonë e pranishme, por asnjëherë e tepruar.




  Në vitet ’70-’80, pista e ish-stadiumit kombëtar “Qemal Stafa” mbushej mbasditeve me ish-nxënës të shkollës “20-Vjetori i çlirimit”, të cilët vinin nga klasat sportive. Kishte më të mëdhenj se unë, por edhe më të vegjël. Kujtoj Anila Jatrun, Ligor Bardhin, Emil Kostën, Arben Saren, Mehmet Bozgon, Gjergj Barkën, Abdurrahman Haxhinë, Emil Kostën, Nausika Plakun, Marjana Shanajn, Jeton Qendron, Sazan Fishekun etj. Një pjesë e mirë vijuan studimet në politeknikumin




  “7 Nëntori”, sot “Harry Fulz”. Por kishte edhe nga ata që vazhduan shkollën e mjeshtrisë sportive. Ajo që na bashkonte ishte dashuria dhe pasioni për atletikën. Mes nesh ekzistonte një klimë e shëndoshë. U rritëm sëbashku, si nxënës por edhe si atletë.




  Nuk u jepnim shumë rëndësi në atë vite raporteve të bukra që kishim mes nesh. Mbase ende nuk e kuptonim se sa të rëndësishme ishin ato për jetët tona.




  Sa me vlerë ishte ajo mënyrë e thjeshtë, por shumë edukuese e kalimit të ditës sëbashku; sa e rëndësishme qe për formimin tonë ajo bashkëndarje e problemeve të përditshme. Na dukej krejt normale që zgjidhjet e problemeve të ditës të përziheshin me rezultatet sportive, me emocionet e garave, me gëzimet dhe hidhërimet e moshës, duke gjetur forcën për të bërë shaka edhe kur lodhja na kishte pushtuar çdo qelizë.




 






  5.4. Dilema të atletes adoleshente




 




  U mësova me atletikën dalëngadalë. Prania e saj në ditët e mia ishte konstante. Rezultatet e garave më gëzonin shumë. Ato ndikuan në thyerjen e brishtësisë që kisha, duke forcuar tek unë vetëbesimin. Ndieja se kërcimi së larti mund të ishte një nga garat e mia. Kuptoja se kisha kapacitet dhe garat e kërcimeve, sidomos së gjati dhe së larti, më pëlqenin më tepër. Nuk isha shumë e shpejtë dhe kisha pak rezistencë për garat e mesme. Testimi në 800 m më lodhte shumë e demonstroja nivel mesatar në klasë. Shpesh, në metrat e fundit, nga lodhja, koka shkonte majtas e djathtas.




  Përveç orëve të fizkulturës, gjatë orarit në shkollë, për një periudhë gati dyvjeçare, gjatë klasës së pestë dhe të gjashtë, isha stërvitur me trajnerin Esat Çali në kërcim së gjati dhe në shpejtësi. Një trajner i ri, i cili stërviste një grupmoshe me vajza të vogla. Zbavitesha në stërvitje. Kisha arritur të kisha dhe këpucët e mia të para me thumba. Ishin prodhim i Mjeteve Mësimore “Hamid Shijaku”. Më pëlqenin se ishin kamosh i kuq me shirita të bardhë. Thumbat ishin të gjatë, sepse të tillë nevojiteshin për pistë dheu. Një nga trajnerët e shpejtësisë të klubit “17 Nëntori”, Tomorr Gazheli, ishte përgjegjës në repartin e këpucëve me thumba. Dikur kishte qenë atlet shpejtësie dhe ndërkohë ishte trajneri i Gilman Lopçit, një atlet me mjaft perspektivë në nivel kombëtar. Atletika më tërhiqte, ishte bota ime dhe ndihesha e privilegjuar që bëja pjesë në një sport të tillë.




  Isha ende e vogël për t’u ndierë një atlete e vërtetë, por dëshiroja stërvitje më të rreptë, me më tepër ngarkesë dhe më intensive. Trajneri i asaj periudhe kishte një biçikletë kineze me trekëndësh (burrash) dhe në fund të stërvitjes na e jepte të bënin një xhiro nga hyrja e palestrës deri tek Universiteti. Qëllonte që herë-herë, për të na kënaqur, merrte atë të gruas së tij, Verës. Ishte një biçikletë femrash (pa trekëndësh).




  Në Tiranën e asaj kohe ne fëmijët nuk kishim biçikleta, nuk kishte në shitje, ashtu si sot me disqe me përmasa të ndryshme. Nuk njihnim dhe as nuk dinim se çfarë ishte mountanbike, tandem apo tipe të tjera biçikletash. Produkte që mungonin në treg, por mungonin edhe të hollat në familje. Ishin vite kur, po të kishe dy biçikleta në familje, konsiderohej një luks. Makinat ishin vetëm shtetërore dhe të pakta, ndërsa në rrugët e Tiranës nuk kishte semaforë.




  Qarkullimi ishte pa një kod rrugor dhe nuk njiheshin normat ndërkombëtare.




  Kryesisht qarkullonin taksi, që parkonin tek ish-sheshi përpara Teatrit të Kukllave apo përpara Bankës së Shqipërisë. Autobusët e linjave ishin të markave “Ikarus”




  apo “Viberti”, ndërsa në vitet ’80 sollën disa autobusë të përdorur” Sabiem”. Por kishte edhe autobusë “Shkodre”, siç quheshin ata që prodhonte Ofiçina e 36






  Automjeteve në qytetin e Shkodrës, të cilët nuk kishin cilësinë dhe estetikën e prodhimeve të huaja.




  Mbas kësaj paraqitjeje, mund të them se unë kisha pikësynim për të kryer më tepër stërvitje, ndërsa ato shëtitjet me biçikletë në fund të stërvitjeve nuk më interesonin fare. Konkurroja në garat lokale, por merrja pjesë edhe në kampionatet kombëtare të moshave midis klubeve. Kujtoj që gjatë një gare në Elbasan harrova këpucët me thumba në stadium, tek shkallët ku isha ulur.




  Ndërsa kthehesha në konviktin e shkollës ku flinim, mjaft afër stadiumit, ndiej se diçka kisha mangut. Fillova të qaj me dënesë. U ktheva në stadium, por këpucët nuk i gjeta aty ku i kisha lënë. Dikush më tha se i kishte marrë një djalë, mbasi isha larguar unë nga stadiumi. Vazhdoja të qaja me dënesë, aq sa të gjithë të pranishmit në tribunë e morën vesh se kisha humbur këpucët me thumba.

